
 Abstrak  

 

Alkohol adalah pelarut organik yang kebiasaannya digunakan 

untuk penyelidikan dan industri terutama dalam produk makanan, 

minuman, kosmetik dan lain-lain. Sekiranya status alkohol dalam 

makanan dan minuman dijelaskan haram, tetapi terdapat beberapa 

perbezaan pendapat mengenai status alkohol dalam produk 

industri lain seperti kosmetik dan ubat-ubatan. Walau bagaimana 

pun, perumusan penggunaan alkohol dalam indusrti dari sudut 

pandangan Islam dan sains adalah terhad. Oleh itu, kajian ini akan 

memfokuskan konsep alkohol menurut Islam. Tujuan kajian ini 

adalah untuk mengenalpasti alkohol yang telah dijalankan oleh 

peyelidik yang lepas. Kajian ini juga menggunakan metod 

kuantitatif melalui tinjauan literatur daripada kajian sebelum ini. 

Kajian sains juga dibincangkan bagi mengetahui jenis alkohol 

yang terdapat dalam produk industri dan penghasilannya. Selain 

itu, kajian ini juga akan memperjelaskan hukum penggunaan 

alkohol menurut Islam. Kesimpulan kajian ini membuktikan 

bahawa alkohol diharuskan dalam Islam selagi mana alkohol itu 

datang daripada tumbuh-tumbuhan, buah-buahan dan bijirin.  

PENGENALAN 
 

Sering kali kita memperkatakan bahawa alkohol merujuk kepada minuman yang 

mengkhayalkan dan memabukkan bagi seseorang itu. Namun begitu, alkohol bukan sahaja 

terdapat dalam minuman malahan alkohol juga digunakan di dalam industri lain seperti 

makanan, kosmetik, perubatan dan lain-lain. Asal alkohol adalah daripada arak iaitu khamar. 

Berdasarkan kajian Daud (2016) menjelaskan menurut pandangan Islam pengertian khamar 

adalah kandungan bahan alkohol yang memabukkan. Bahkan bukan semua alkohol yang 

digunakan adalah haram malahan terdapat juga penggunaan alkohol yang dibenarkan dalam 

Islam. Menurut Al-Jawi et al. (2007) menghuraikan alkohol merupakan kalimah Arab iaitu al-

kuhul yang bermaksud inti pati iaitu cecair yang mudah terbakar dan memabukkan yang 

terdapat dalam minuman keras. 

 Selain itu, alkohol merupakan sebatian organik yang mempunyai kumpulan yang 

berfungsi OH yang mana terikat dengan karbon, hidrogen dan oksigen dan dicampurkan 

dengan bahan hidrokarbon lain seperti metana, propane, butana dan bahan kimia lain. Oleh itu, 

alkohol yang dihasilkan tersebut tidak menggunakan penghasilan arak bahkan menggunakan 

proses-proses tertentu seperti secara semula jadi, fermentasi dan sintetik.  

Menurut pandangan Usmani (2017), alkohol tidak ditakrifkan secara spesifik, tetapi 

mengharamkan arak (wain) iaitu minuman yang terhasil daripada anggur, kurma dan juga 

bahan-bahan lain. Dalam ilmu kimia alkohol ialah sebatian molekul organik yang mempunyai 

kumpulan yang berfungsi OH hydroxide. Selain itu dalam kajian lain, alkohol juga dikenali 

sebagai etanol iaitu cecair yang mudah meruap, mudah terbakar, tidak berwarna dan 

mengeluarkan bauan yang wangi (Mulaina, 2014). Tambahan pula, terdapat pelbagai jenis 

alkohol yang digunakan di dalam pelbagai produk industri seperti etanol, etil alkohol, 

methanol, propylene glycol (1,2-propanediol), isopropanol (2 propanol), xylitol, sorbitol, 

gliserol, isomalt dan sebagainya. Pengetahuan mengenai alkohol adalah sangat penting bagi 

masyarakat agar dapat mengetahui bahan yang digunakan dalam produk industri adalah halal. 

Walaupun alkohol sering diistilahkan sebagai arak oleh sebahagian masyarakat Islam 

tetapi hakikatnya pembuatan arak dan alkohol adalah berbeza daripada segi tujuannya dan 

memberi hukum yang berbeza antara kedua-duanya. Oleh itu, artikel ini akan membincangkan 

tentang jenis-jenis alkohol, penghasilan etanol dan hukum penggunaan alkohol menurut Islam 

yang berdasarkan pandangan sarjana Islam. 

 

PENYATAAN MASALAH 

 

Kajian ini bertujuan mengenal pasti alkohol yang digunakan di dalam pelbagai industri seperti 

makanan, minuman, kosmetik dan perubatan melalui tinjauan literatur daripada kajian sebelum 

ini. Tidak semua alkohol yang digunakan adalah haram akan tetapi tidak diproses daripada 

pembuatan arak maka alkohol tersebut dikira halal. Selain itu, kajian ini juga melihat kepada 

kajian sains melalui jenis-jenis alkohol yang digunakan dan penghasilan etanol dalam produk 

industri. Oleh itu, artikel ini dapat mengetahui hukum penggunaan alkohol menurut Islam iaitu 

melalui pandangan sarjana Islam yang terkini dan dahulu yang lebih jelas dan tetap 

mengenainya serta memberi kebaikan kepada umat Islam. Persoalan alkohol ini adalah di 

antara pentingnya hukum-hukum semasa secara umumnya yang telah dikaji melalui tinjauan 

literatur kajian sebelum ini. 

 

OBJEKTIF KAJIAN  

 

 1. Mengenal pasti jenis alkohol yang terdapat di dalam industri 

 2. Mengenal pasti penghasilan etanol dalam industri 

 3.  Mengenal pasti hukum penggunaan alkohol menurut Islam 

 

METODOLOGI 

 

Kajian ini menggunakan metod kualitatif yang berdasarkan bahan-bahan akademik yang terdiri 

daripada pelbagai sumber seperti jurnal, artikel, laman web dan bahan bacaan lain seperti buku 

yang berkaitan dengan artikel ini. Oleh itu, segala maklumat berkaitan kajian menjadi data 

yang terkumpul yang akan dianalisis secara mendalam bagi menghasilkan kefahaman yang 

jelas berkaitan kajian yang dikaji. 

 

JENIS- JENIS ALKOHOL 

 

Terdapat pelbagai jenis alkohol yang digunakan di dalam produk gunaan seperti etanol, cetil 

alkohol, isopropil alkohol dan lain-lain. Antara jenis-jenis alkohol yang digunakan di dalam 

produk gunaan berdasarkan kajian Ahmad et al. (2014) menjelaskan terdapat lemak alkohol 

dan gula alkohol yang telah digunakan sebagai aditif yang terdapat dalam makanan atau semasa 

proses penyediaan makanan yang mana berfungsi sebagai pelarut humektan, pemanis dan 

pengawet. Manakala metanol pula merupakan salah satu daripada jenis alkohol yang digunakan 

dalam minuman semasa proses penapaian dijalankan (Samuel Kofi Tulashie, 2017). Selain itu, 

dalam kajian lain telah menyatakan metanol adalah bahan yang digunakan dalam minuman dan 

berfungsi sebagai pelarut yang terdapat di dalam industri lain seperti kosmetik dan perubatan 

(Ni Putu Widya Astuti1, 2019). 

Menurut kajian Syariena dan Puziah (2014) menjelaskan bahawa etanol telah digunakan 

secara meluas yang mana merupakan bahan pelarut yang terdapat di dalam produk seperti 

kecantikan, farmaseutikal, pendedahan kulit dan minyak wangi. Selain itu, dalam laman web 

Jenuis (2019) menjelaskan etanol juga digunakan sebagai penghasilan untuk makanan. Etanol 

dalam kajian lain menyatakan digunakan sebagai perubatan seperti ubat cecair yang 

mempunyai dos yang dipreskrib (Nur'ain Shuhail, 2018). Kajian Lachenmeier (2008) 

menjelaskan etanol merupakan penetrasi untuk farmaseutikal yang mana telah diserap ke 

dalam kulit. 

Di samping itu, isopropil alkohol banyak digunakan sebagai pencuci rumah, kosmetik, 

pembasmi kuman dan pengecat cat. Menurut Zhao et al. (2016) menjelaskan isopropil alkohol 

merupakan jenis alkohol yang ditemui dalam produk kosmetik. Kajian mereka mendedahkan 

di Amerika, isopropil alkohol telah dikesan di dalam lebih 4456 produk kosmetik seperti 

produk pembersih muka dan pembersih tangan. Manakala jenis alkohol yang baik digunakan 

ke atas kulit adalah cetil, stearil dan cetearly alkohol untuk merawat kulit yang bermasalah, 

kulit kering dan mempunyai tekstur yang membantu menjaga bahan agar tetap stabil di dalam 

produk kosmetik (Choice, 2020). Menurut kajian Jokar dan Mohebbi (2011) isopropil alkohol 

mempunyai kadar antara 70% dan 90% yang terdapat di dalam produk pembasmi kuman 

merupakan jenis alkohol yang baik digunakan ke atas kulit. 

Kajian Unmack  (2011) menjelaskan bahawa n-propanol daripada jenis alkohol 

digunakan sebagai pelarut untuk lilin, minyak sayuran, resin, selulosa ester dan eter. Ini 

dijumpai dalam dakwat, cecair rem dan sebatian pengelap juga digunakan sebagai agen 

penyahgrisan, antiseptik dan perantaraan kimia. Dalam artikel Toxicity (1999) menerangkan 

bahawa metanol berlaku secara semula jadi seperti dalam makanan, terutama pada buah-

buahan, sayuran dan jusnya. Manakala stearil alkohol digunakan sebagai agen aktif 

permukaan, pelincir, emulsi, resin dan sebagai pengganti etil alkohol dan anti busa. Selain itu, 

stearil alkohol juga digunakan sebagai bahan tambahan makanan (McLain, 2007). 

Fenetil alkohol ialah sebatian aromatik yang semula jadi daripada pelbagai bunga seperti 

mawar, keladi, neroli, ylang-ylang, geranium, dan champaca. Kebiasaan fenetil alkohol juga 

digunakan dalam perasa dan wangian (Sirilun et al., 2017). Menurut artikel Fabre (1998) 

menjelaskan fenetil alkohol ialah wangian yang banyak digunakan dalam industri minyak 

wangi dan kosmetik kerana mempunyai komposisi yang banyak dari 5 hingga 20%. Tambahan 

pula, benzil alkohol ialah bahan semula jadi daripada tumbuhan yang mana ditambah sebagai 

bahan perasa dalam makanan dan minuman. Selain itu, benzil alkohol juga digunakan dalam 

kosmetik sebagai komponen pewangi, pengawet, pelarut dan penurunan kelikatan ejen 

(Commission, 2002). 

Pengkaji menyimpulkan bahawa daripada penulisan kajian-kajian di atas menunjukkan 

bahawa alkohol ialah istilah yang lebih umum dengan pelbagai nama dalam sains. Kedua, 

pengkaji juga dapat menyimpulkan bahawa alkohol itu datang daripada pelbagai sumber seperti 

tumbuh-tumbuhan, buah-buahan dan bijirin. Istilah umum alkohol tersebut lebih luas 

penggunaannya berbanding dengan istilah arak yang hanya dikhususkan kepada alkohol yang 

dibuat untuk diminum serta memabukkan.  

 

PENGHASILAN ETANOL 

 

Etanol merupakan salah satu daripada nama alkohol yang mana digunakan dalam makanan, 

minuman, kosmetik dan perubatan. Etanol ialah cecair yang meruap, mudah terbakar, tidak 

berwarna dengan strukturnya. Berdasarkan Najiha dan Wan (2014) menjelaskan bahawa 

terdapat dua kaedah penghasilan etanol iaitu etanol semula jadi yang melalui proses penapaian 

yis atau bakteria yang menukarkan gula kepada etanol dan karbon dioksida yang terdapat dalam 

makanan dan minuman. Manakala kaedah kedua adalah melalui etanol industri yang terdiri 

daripada etanol industri daripada proses penapaian dan etanol sintetik. Menurut Noor (2018) 

menjelaskan etanol boleh dihasilkan melalui proses fermentasi atau penapaian yang melibatkan 

perubahan kimia yang disebabkan oleh tindak balas yis atau bakteria. 

Kajian Widyanti dan Moehadi (2018) menerangkan penghasilan etanol melalui proses 

fermentasi yang mana diproses secara berperingkat iaitu melalui proses fermentasi yis iaitu 

proses perubahan kimia dalam suatu sebatian organik dan anaerob. Selain itu,Onuki et al. ( 

2008) menjelaskan etanol dihasilkan secara fermentasi iaitu melalui penyulingan, penjerapan, 

ozonasi dan pelucutan gas. Menurut Ni Ketut Wartini (2017) etanol dihasilkan melalui proses 

fermentasi yang menggunakan bahan mentah biologi yang dihasilkan daripada penapaian gula. 

Terdapat dua cara penghasilan etanol dalam industri iaitu penambahan stim kepada etena 

dengan kehadiran mungkin dan proses penapaian gula atau kanji dengan kehadiran yis (Soo, 

2008) 

Dalam kajian Utami (2009) menjelaskan bahawa etanol dihasilkan beberapa cara iaitu 

melalui sintesis kimia yang mana tindak balas antara gas etilena dan wap air serta asid sebagai 

pemangkin. Manakala, melalui proses penapaian iaitu hasil daripada pertanian yang 

mengandungi karbohidrat iaitu dengan menggunakan aktiviti mikrob. Menurut kajian Khak et 

al. (2014) menyatakan etanol dihasilkan secara penapaian yang diperoleh daripada substrat 

yang mengandungi karbohidrat seperti kanji, glukosa dan selulosa. Etanol juga digunakan 

dalam bahan minuman, kosmetik, ubat-ubatan, pelarut, antiseptik dan bahan bakar. 

Pengkaji menyimpulkan bahawa kajian-kajian sains di atas membuktikan bahawa 

terdapat alkohol yang dihasilkan melalui proses kimia yang bertujuan sebagai agen penstabilan 

sesuatu produk. Alkohol tersebut khusus dibuat untuk industri tertentu bagi sesuatu produk 

agar produk tersebut dapat bertahan lebih lama. Jelasnya ia bukan dibuat untuk diminum 

sebagaimana arak.  

HUKUM PENGGUNAAN ALKOHOL MENURUT ISLAM 

 

Pada mulanya, alkohol merupakan bahan yang terdapat di dalam arak (khamar). Arak 

(khamar) ialah minuman beralkohol yang diharamkan Islam. Dalam surah al-Maidah ayat 90, 

memberi keterangan tentang khamr iaitu Allah SWT telah melarang dan mengharamkan 

kepada umat Islam untuk meminum arak (khamar) kerana merupakan perbuatan yang keji dan 

termasuk perbuatan syaitan. Oleh itu, arak (khamar) menjadi il-lah pada pengharaman terhadap 

umat Islam untuk meminumnya. Maka Nabi Muhammad S.A.W telah menegaskan dalam hadis 

lain yang bermaksud ‘setiap yang memabukkan itu khamr dan setiap khamr itu adalah haram’. 

Berdasarkan kajian Rahim dan Abdul (2014) penggunaan alkohol menurut ulama 

Malikiyah mentakrifkan “inqilabul’ainnajasahila ‘ainukhra” kerana perubahan dari suatu 

bahan menjadi produk baru seperti alkohol yang mana haram. Akan tetapi alkohol yang 

berubah menjadi cuka adalah halal untuk digunakan. Selain itu, Mazhab Hanafi dan Maliki 

bersetuju bahawa alkohol yang bercampur atau semula jadi terdapat dalam makanan, minuman 

dan ubat-ubatan diproses secara istihalah adalah halal. Istihalah menurut Mazhab Syafie dan 

Hanbali terdapat tiga asas iaitu, melalui proses perubahan semula jadi apabila alkohol berubah 

menjadi cuka, penyamakan haiwan iaitu khinzir dan anjing serta penguraian bangkai atau 

haiwan mati. 

Menurut Najiha dan Wan (2014) menghuraikan mengenai kesepakatan ulama tentang 

kehadiran etanol dalam makanan dan minuman. Terdapat beberapa orang ulama tidak 

membenarkan etanol digunakan di dalam makanan dan minuman serta sebahagian ulama pula 

menyatakan bahawa kehadiran etanol mempunyai kuantiti yang terhad mengikut negara dan 

organisasi persijilan halal. Kajian Ramadani et al. (2018) menerangkan tentang status hukum 

penggunaan alkohol sebagai pelarut di dalam ubat batuk yang dikaji daripada hadis Nabi. 

Keputusan kajian mendapati, menurut hadis Nabi menyatakan alkohol adalah dibenarkan di 

dalam ubat batuk dengan kadar yang ditetapkan iaitu tidak lebih dari 1%. 

Manakala kajian Ali dan Rab (2018) menjelaskan alkohol akan berubah dan meresap 

dengan sendirinya apabila bertukar menjadi cuka yang suci dan bersih menurut ijmak ulama. 

Akan tetapi, jika alkohol ditukarkan melalui ejen kimia para ulama membahaskan bahawa 

pengalkilan alkohol adalah tidak dibenarkan yang dihasilkan daripada penggunaan bahan lain 

yang tidak suci dan asli. Menurut Ghafur (2017) menerangkan kebanyakan produk kosmetik 

yang dihasilkan oleh pengeluar bukan Islam yang tidak berasal dari negara Islam tentang 

penghalalan suatu bahan yang mana mengandungi alkohol sebagai humectants yang membantu 

menyalurkan ke dalam kulit, emolien atau agen pembersih. 

Tambahan pula, berdasarkan kajian Hardoyono (2017) menghuraikan penggunaan 

alkohol adalah sebagai pelarut dan organik yang terdapat di dalam minyak wangi dan 

menyebabkan berlakunya perdebatan tentang kehalalan produk minyak wangi. Sebahagian 

masyarakat Muslim menganggap penggunaan alkohol di dalam minyak wangi terdapat unsur 

khamr. Maka penyemburan minyak wangi yang mengandungi unsur khamr adalah haram. 

Alkohol tersebut menjadi haram dan najis apabila digunakan yang terdapat dalam minuman 

kerana memabukkan. Oleh itu penggunaan minyak wangi yang mengandungi alkohol yang 

bukan daripada unsur khamr hukumnya adalah mubah. 

Di samping itu, kajian fatwa (2015) menjelaskan secara keseluruhan tentang alkohol 

menurut pandangan Islam melalui Muzakarah Jawatankuasa Fatwa Majlis Kebangsaan Bagi 

Hal Ehwal Ugama Islam Malaysia Kali Ke-7 yang bersidang pada 11-12 April 1984 telah 

memutuskan iaitu;  

1. Setiap minuman arak mengandungi alkohol namun bukan semua alkohol itu 

mengandungi arak. Alkohol daripada proses pembuatan arak hukumnya haram dan 

najis, tetapi alkohol yang dibuat bukan melalui proses pembuatan arak hukumnya 

tidak najis tetapi haram diminum. 

2. Minuman ringan yang dibuat sama caranya dengan membuat arak sama ada 

mengandungi sedikit alkohol atau alkoholnya disuling adalah haram diminum. 

3. Minuman ringan yang dibuat bukan dijadikan arak atau bahan yang mabuk dan 

tidak sama caranya dengan proses arak yang betul. 

4. Tapai halal dimakan. 

5. Alkohol yang terjadi hasil sampingan dalam proses pembuatan makanan tidak najis 

dan boleh dimakan. 

6. Ubat-ubatan dan pewangi yang ada kandungan alkohol adalah harus dan dimaafkan 

 

Sehubungan dengan itu, menurut kajian Hehsan (2015), menjelaskan terdapat beberapa 

kesepakatan tokoh-tokoh perubatan dan sarjana Islam dalam Nadwah Fiqh Perubatan Islam 

Ke-8 iaitu alkohol tidak najis daripada segi syarak, maka penggunaan alkohol dari sudut 

perubatan atau bahan pencuci pada kulit, krim campuran, ubat-ubatan dan sebagainya tidak 

menjadi kesalahan di sisi syarak. Bertepatan juga dengan hukum asal bagi setiap perkara adalah 

harus. Dalam kaedah fiqh menerangkan  الأصل في الأشياء ابحاحhukum asal dalam setiap perkara 

adalah harus. Maka bagi menentukan sesuatu hukum perlu dilihat pada hukum asal melalui 

kaedah fiqh. Pengkaji berpandangan bahawa selagi mana alkohol yang dihasilkan tidak 

bertujuan bagi pembuatan arak maka ia diharuskan dalam Islam, sebaliknya jika alkohol 

dihasilkan bagi tujuan pembuatan arak maka diharamkan. 

 

KESIMPULAN 

 

Kajian ini menyimpulkan bahawa alkohol digunakan secara meluas di dalam produk industri 

seperti kosmetik, minuman, makanan dan perubatan yang mana mempunyai tujuannya yang 

tersendiri. Alkohol ini merupakan bahan pelarut kerana sifatnya yang mudah meresap dan 

meruap seperti minyak wangi dan tiada unsur najis. Manakala, alkohol yang diproses melalui 

proses pembuatan arak adalah diharamkan dalam Islam kerana terdapat unsur najis dan tidak 

suci. Penggunaan arak dalam semua perkara adalah diharamkan kerana najis menurut 

pandangan sarjana Islam semasa dan terdahulu. Manakala sebatian alkohol daripada segi sudut 

sains adalah sebagai agen pembersih, bahan pelarut, daya penstabil produk dan mempunyai 

kualiti yang amatlah diperlukan dalam produk industri. Selain itu, sebatian alkohol yang 

digunakan dalam produk industri adalah tidak sama dengan sebatian arak atau wain.  Manakala 

para ulama Islam berpandangan hukum penggunaan alkohol adalah bergantung kepada tujuan 

bahan tersebut dibuat. Namun penggunaan arak secara zat adalah haram walaupun ia dianggap 

sebagai agen penstabilan sesuatu produk. Ini kerana Islam menitik beratkan kesucian sesuatu 

produk agar tidak dicemari daripada bahan-bahan yang merosakkan kehalalan kandungan suatu 

produk tersebut. Oleh itu, masyarakat Islam perlu berhati-hati memilih produk kosmetik yang 

halal untuk kesejahteraan dalam kehidupan. 

